
Magtarr k'ur seis meses dichwia nʌm hee, 
Hẽwandamau hʌ̃gt'armua deeu hich chog Gabriel 
pʌ̈ijim haajem, jũrr Galilea durr p'öbördam Nazaret ha 
t'ʌ̃r sim hee daupeer hõor meraa k'itʌm María ha t'ʌ̃r 
sĩerr haar. Mag daupeer woun hãb José hanʌm dʌ̈i jua 
pʌraag ya hiek deewi sĩejim haajem. Mamʌ mag hiek
                            deewi nʌmjã José bʌ̃ʌrjã hagt'a María 
                                    dʌ̈i k'apes haba naajim haajem. 
                                        Chi José hanʌm warrgar rey 
                                           David k'ak'itarr hag chaain
                                               hewagam k'ʌʌn dën 
                                                   hajim haajem.



Magbaawai chi Hẽwandam chogau, 
—Hoob k'ĩirjum, pʌʌta Hẽwandamau 
hʌ̈u heeg hoobarbahab hajim 
hanʌm. Pua chaai hemk'ooidam 
paarpaju. Mag chaai Jesús ha 
t'ʌ̃rbá hajim hanʌm. Hichta 
t'umaam k'ʌʌn k'ãai 
hʌ̃rʌʌcha sĩerraju, maimua 
hichpai Cha Hʌ̃gt'aa P'uu Nʌm hag 
Hiewaa ha t'ʌ̃rjugui hajim hanʌm. 



Maagwai maach Pör Hẽwandamau 
hirigta israelnaan t'umaam k'ʌʌn 
Reik'apiju, warrgar pãach jöoin 
David k'ararrag k'apitarrjö. Mag 
hichta t'umaam k'ʌʌn 
Pörk'abaadëm haigmua 
hatag hi jua t'eeg bʌ̃ʌrjã 
höba, hich mag sĩerraju ha 
jaaujim haajem. 



Magbaawai Mariaau chi Hẽwandam 
chogag, —Mamʌ mʌg hagt'a mʌ 
hõor meraa jaaijã chuk'u hʌmta, 
¿jãga magbarjuma? hajim hanʌm. 
Magbaawai chi Hẽwandam 
chogau magjim hanʌm: 
—Jãan hich Cha 
Hʌ̃gt'aa P'uu Nʌm 
hag Hak'aar pʌ gaai 
sĩeicheewaita pʌ 
jõorjugui hajim 
hanʌm, hich hiiu 
haawai. 



Mag gaaimua mʌg chaai pua 
hoobarm bʌ̃ʌrjã k'aibag chuk'u 
hauwia hich mag k'itaju. Hich 
Hẽwandamauta hich hiiu pʌ bi 
hee papi sim dën haawai 
hi t'ʌ̃r Hẽwandam 
Hiewaa ha 
t'ʌ̃rjugui ha 
jaaujim haajem.



Mag Hẽwandam chogau hichig hiek 
jaaut'urtarr k'ur k'ãai k'apancha k'aba nʌm 
hee, Mariaau hich naamhũan Elizabed 
hoon majim haajem Judea 
durr, durr dapag hee 
p'öbördam k'ërʌm hee. 
Mag petawia, jöoi 
Zacarías di haar 
barwia, hich 
naamhũanag, 
—¿Jãgpai hʌ 
Elizabed? haimajim 
hanʌm. 



Mag Mariaau hichig hiek'abaichëm hũrbaawai warre 
hũan Elizabed bi heem chaaita pogogor 
k'abaadëjim hanaabá. Magbarm dʌ̈i hich 
hũan Elizabed gaaijã 
Hẽwandam Hak'aar 
p'ẽs haicheewai 
honegau Mariaag, 
—Kadam, pʌchta 
hãba chadcha hʌʌin 
k'apan t'ʌnʌm hee 
Hẽwandamau hʌ̈uhcha 
habarm; maimua pʌ 
chaaijã hʌ̈ucha 
k'itajugui hajim hanʌm, 
hõor hee Hẽwandam na.



Mag Jesucristo t'aabatarran mʌgta hajim haajem: 
Chi María, hewag pawi hi 
hãdpaju, ya Joseeu hiek 
dee wai sĩejim haajem, hag 
dʌ̈i paag. Pari mag sĩi hiek 
dee wai sĩewai hagt'a 
hag dʌ̈ijã k'aba 
nʌmta bi hee 
pabaadëjim 
hanaabá. Pari ma chan 
chik'am dënjã k'aba, hich 
Hẽwandam Hak'arauta 
hich hiiu haawai mag hi 
bi hee papijim hanaabá. 



José chi jaaipajuun 
Hẽwandam dau na 
nem hagchata waaujerr 
haawai, sĩi warre hich 
hʌʌi chi t'et'emnaanag 
jaauju k'ãyau, hichta 
warag sĩi k'ĩuu 
höbërju 
k'ĩirjubaadëjim 
haajem.



Ya hirua mag pʌaju k'ĩirjubaadëmta, Hẽwandam chog 
hʌ̃gt'armua bëewi hirig, —José, David k'ararr chaain 
hewagam k'ʌʌn bi heem, hoob pʌch hʌʌi 
pʌaju k'ĩirju chiram hajim hanʌm. Jãg 
chaai hirua bi hee wai sim chan deeum 
dën k'aba, hich Hẽwandam Hak'arauta 
jõorpitarr k'abahab hajim hanʌm. 



Mariaau jãg chaaidam hat'aawai hi t'ʌ̃rdam Jesús ha 
t'ʌ̃rbá. Hi t'ʌ̃r magta t'ʌ̃rju, hichdëuta hich p'öbör 
hamach pekau hee t'ʌnʌm peerdʌ hauju 
haawai ha jaaumajim hanaabá chi 
Hẽwandam chogau. 



Maimua mag chi José k'ãi werba t'ʌnaawi dauk'anpawi 
p'iidʌbaadeeu, Hẽwandam chogau hichig jaautarrjö tag 
María pʌaju k'ĩirjuba, hich mag hag dʌ̈i 
sĩsijim haajem. Pari mag hag dʌ̈i ya 
hich hʌʌik'a wai sĩerrjã, chi chaai 
hauba nʌwe chan José bʌ̃ʌrjã hich 
hʌʌi dʌ̈i k'apes haba haajeejim 
hanaabá. 



Ya maimua chadcha chi Hẽwandam chogau jaautarrjö 
chi chaaidam hat'aawai, Joseeu hi t'ʌ̃rdam Jesús ha 
t'ʌ̃rjim haajem, hichig t'ʌ̃rpi jaautarrjö.



Mag Juan t'aaba nʌm jaar ya hĩchab Mariajã pömcha 
waaurba sĩejim haajem, Jesús gaai. Mag nʌm hee chi 
rey César Augustoou hich 
t'et'em k'ʌʌnag jaaujim 
haajem, jũrr 
mak'ʌʌnau 
hichdëu durr 

           jʌ̃a sim 
         hee hõor 

nʌnʌidʌmpierr jaaubaa 
hamach t'ʌ̃r p'ãk'api mamk'ĩir. 



Mag hiek haaidʌ nʌm jaar jaautarrjö, t'umaam k'ʌʌn 
hamach jöoin p'öbörpierr wëtjierram hanaabá, hamach 
t'ʌ̃r p'ãk'amk'ĩir. Magua 
Josejã hĩchab hich jöoin 
p'öbör hee 
majim haajem, 
hich t'ʌ̃r 

  p'ãmk'ĩir.



Hich José Galilea durr joobaajeejim hanʌm, p'öbör 
Nazaret hanʌm hee. Mamʌ jöoingarm rey David 
k'ak'itarr hag chaain 
hewagam k'ʌʌn dën harr 
haawai chi David 
t'aabatarr p'öbör 
Belén 

hanʌmʌgta majim 
hanaabá, Judea durr. 



Mag hich mam dʌ̈i María harrjim haajem, hag nawe 
hiek deewia jua pʌrju hanarr haawai. Maagwai 
María ya hauwimʌʌ 
sĩejim haajem. 



Mag wëtwia, Belén 
bardʌtk'aimawia, k'ãai 
k'apan k'aba nʌm hee 
María chaai haujim 
haajem, warrpemdam.



Mamʌ hamach jẽraag di hajap'amjã baauba sĩi p'ak 
k'ãaijem degta narr haawai putdam hee pʌrëunaa 
p'ak t'ak'aar sẽejemdam hut'ur 
k'ërʌm heeta werba 
k'ërjim haajem. 



Mag chaai t'aababarm dak'a p'ʌʌrsã sim hee hõor 
naajim haajem, hedaar hamach oveja t'ʌa nʌm k'ʌʌn. 
Mag hamach nemchaain t'ʌa nʌmta, 
                dëgölp p'ʌr jẽer hat'am dʌ̈i 
                                        harar jöi 
                                        sim hee, 
                                        Hẽwandam 
                                         chog hich 
                                          Jöoirau 

                                             pʌ̈itarrta ham 
                                             k'ĩirp'ee 
                                             barjopbaichëjim 
                                             hanaabá. 



Mag hoobaawai jãp'ierr p'öbaadëjim haajem.
Magbaa chi Hẽwandam chogau hamag, —Hoob 
jãp'ierrmiet. Mʌʌn sĩi pãrag hiek 
             hajap'am jawaanta bëejimgui 
                                          hajim 
                                          hanʌm. 
                                          Mʌg murua 
                                          pãrag hiek 
                                  jaaubarmua 

                                            pãar israelnaan 
                                             t'um honee 
                                        hajurau, pãachdëu 
                                        hũrmampierr. 



Murua pãrag hiek jawaan bëetarran mʌgaugui hajim 
hanʌm: Hĩsta Belén p'öbör hee chaai t'aababarm, 
warrgarwe hõor t'umaam k'ʌʌnau 
                           nʌajerr Chaai. Mʌg 
                                        chaairauta 
                                       mʌg hatag 
                                         hõor peerdʌ 
                                      haujugui hajim 
                                         hanʌm. 

                                            Hichta Cristoou 
                                             maach Pör.



Mʌch sëuk'a chirʌm ham hugua, nauwe hërëubaadët 
hajim hanʌm, Belén p'öbörög. Mam barbaimaawai chi 
chaaidam putdam hee pʌrëunaa p'ak 
                t'ak'aar sẽejem hut'ur k'itʌm 
                                           hee 
                                        hauk'ërʌm 
                                          pãrau 
                                          hooimaju ha 
                                         jaaujim hanʌm. 



Chi Hẽwandam chogau mag jaaubarm hee, hi k'apeen 
hijöm k'ʌʌn k'apan hedjã hee pʌʌrt
'ʌbaichëjim hanaabá, sëuk'abarmjö 
                    habarm hee. 



Magbaawai mak'ʌʌnau Hẽwandamag jëeu 
nʌmua, “Hẽwandam, hʌ̈u habarm 
hʌ̃gt'arm magwe. Hʌ̈u pua pʌch 
                           Hiewaa pʌ̈ibarmgui” 

                                             hanaajim hanʌm. 



“Mʌg pʌchdëu hi pʌ̈ibarm gaaimua mʌg durr 
jöoi gaaijã pʌchdëu jʌr haumam k'ʌʌnan 
pʌ dʌ̈i k'õinaa wënʌrraju” hanaajim 
                   hanaabá, Hẽwandamag 

                                               jëeumamua.



Mag t'ʌnʌʌ hawia chi Hẽwandam chognaan deeu 
hʌ̃gt'ar hërëubaadeewai chi nemchaain t'ʌa narr 
k'ʌʌnau jũrr wir haigpai hamach k'apeenag, —Keena,
     magan Belenag wëttarrau hajim hanʌm, Hẽwandam 
      chogau jaauwai mag chaaidam heeu hau k'itʌm 
                                                      hanʌm hoon. 



Mag wëttarrau hawia, chadcha heerpamjö hërëuwia 
hooimaawai, chadcha chi chaaidam hewaa hau k'itʌm 
p'ak t'ak'aar sẽejem hee hauk'ërʌm hooimajierram 
       hanaabá. Maig hi bigaau chi hãd José dʌ̈i naajim 
                                           haajem. 



Mag hamach daúa hoobaimaawai chi Hẽwandam 
chogau hamachig jaautarr t'um jũrr hamag 
hĩgk'aimajierram hanʌm. Mag jaauwia, höbërwia, deeu 
      hamach nemchaain haar wëtumuajã hamachdëu 
                          hõor hoomampierr hich mag jajawag 
                                                     wëtjim haajem.



Mag Jesús t'aabaawai p'öbördam 
Belén hanʌm heeta t'aabajim 
haajem, Judea durr. Mag jaar 
Herodeeta mag Judea durr 
reik'a sĩejim haajem. 



Hich mag jaar hĩchab 
k'ĩirjug k'aug hat'ee 
chi machnaan 
magonaan hanʌm 
k'ʌʌn hedau 
höbeerjem bi 

garmua bëejierram haajem, 
Jerusalén p'öbörög. Mak'ʌʌn, hedjã 
heem p'ĩdagta estudiejem k'ʌʌn 
hajim haajem. Mag bëewi 
bardʌtk'achëwi, judionaanag, —Pãar 
rey t'aabatarr, ¿jamta wai nʌma? 



Hi t'aababarm jaau 
sim p'ĩdag maach 
daúacha hootarr 
haawai hiita 
marau 

jʌr wëdurumgui haajeejim hanʌm, 
hiita judionaan reik'aju haawai hi 
hajaug t'ö hiek'aan. 



P'adnaan chi pörnaanau 
maestronaan dʌ̈imua hichig 
mag jaaubaawai, chi rey 
Herodeeu jũrr mag chi 
magonaan hed höbeerjem 
garmua bëetarr k'ʌʌn 
hamach happai t'ʌ̃rk'anaa 
wajap'a hichig jaaupijim 
hanaabá, jãagwaichata mag 
p'ĩdag hamau hoo naajĩ. 



Mag wajap'a hichig 
jaaupinaan chadau hamag, 
—Hĩsin chad hërëubaadët 
hajim hanʌm, Belenag. 
Hërëubaadëwi t'umaa 
jëeu hoopetat hajim 
hanʌm, wajap'a mag 
chaai k'ap haag. 



Maimua ya pãachdëu 
wajap'a k'ap'ʌ nʌisiewai 
mau mʌ haar hiek 
pʌ̈ibapʌït, muajã mawia 
hĩchab pãar dënjö hi 
hajaug t'ö hiek'aimaag 
hajim hanaabá, juau 
hogt'om. 



Mag chadcha chi rey Herodeeu hamachig jaautarrta 
jʌ̃g t'õba hërëubaadëjim haajem. Mag wëtumua,
                     warrcha hamach t'ʌgdʌawai 
                     hamachdëu p'ĩdag hootarrta 
                     deeu hũwaai ham na p'uu 
                     jöisijim hanaabá. Magbaawai 
                                     hag hẽudee hoo 
                                    warrmamua, ya chi 
                                     chaai sim haig 
                                     pabaimaawai, hag 
                                      hʌ̃r hedjã hee bar 
                                        jöisijim 
                                         hanʌm.



Mag barwia, chi chaai k'ërarr haar dubnaa hooimaawai, 
chadcha chi chaaidam hich María dʌ̈I
               hooimajierram hanaabá. Magbaawai 
                      hag k'ĩirp'ee jĩepör p'õbk'anaa 
                      hi hajaug t'ö hiek'ajierram 
                      haajem, hich reik'aju higwi. 



Magnaa hamach nem wai bëetarr heem p'ĩr maimua 
incienso mirra dʌ̈i t'ũp'a k'it'ëem haunaa hirig 
                deejierram haajem. Mag hagt'a ham 
                      haig nʌm hee, hich chi 
                      Hẽwandam chogau k'ãai k'õrg 
                      hee tag hamag Herodes gar 
                                     dichpiba jaautarr 
                                     haawai, hag garjã 
                                    dichba, deeum k'ʌd 
                                     garta p'ʌʌrdʌ dichwi 
                                      hamach durrag
                                         wëtjierram 
                                          haajem. 



Mag chi magonaan hërëutarr 
k'ur Hẽwandam chogau deeu 
José k'ãai k'õrk'api hauwia 
hirig jaaujim haajem, 
Herodeeu chaai t'õopʌ̈yaag 
jʌrpiju. “Mamʌ magju 
nawe p'iidʌtk'awi 
jöpk'aa chaai dʌ̈i 
Egiptoog hërëubaadët” 
hajim 

hanaabá. “Mua jaaubam 
haig chan hoob mammua 
bëemiet” hajim hanʌm. 



Magbaawai José 
dauk'anpawi, chadcha hag 
bʌ̈rre nem k'ĩir k'augwia, 
hagt'a hãspaju wají nʌwe, 
jöpk'arraa hamach chaai 
hat'aadëjierram haajem, 
Egiptoog. Mammua da 
bëeba, ya chi Herodes 
meebaadëm ha 
hũrbaawaita 

deeu bëejierram haajem. 



Pari mam mag chaai 
harrtarran, maan maach 
Pör Hẽwandamau hich hi 
jaaumie Oseas k'ararrag 
jaaupitarrjö hamk'ĩir 
hajiebma. Magju 
higwiata chi Oseas 
k'ararrag Hẽwandamau, 
“Egipto durrmuata mua 
mʌch Chaai 

t'ʌ̃rpʌ̈iju” ha p'ãpijim. 



Herodeeu chi k'ĩirjug k'ap'ʌm 
k'ʌʌn nʌ sim hee, hĩchab 
k'aug hat'ajim haajem, ya 
jũrr deeum k'ʌd garta 
p'ʌʌrdʌ hërëubaadëm.



Mag hich k'ũgurbapäaiwai, k'ĩir 
machgau warm k'ʌʌnau hichig 
jaautarr k'ĩirjunaa, Belén 
p'öbör heem chaain maimua 
hag bigaau p'öbördam nʌnʌidʌm 
heem chaaindampa t'umaa año 
numiimua heegam k'ʌʌndam 
                 k'ëchpi 

                                                 jaaujim hanaabá.



Pari chi Herodes meetarr k'ur, 
hagt'a chi José mam Egipto 
nʌm hee, Hẽwandamau hich 
   chog pʌ̈iwi k'ãai k'õrk'a
   t'ʌnʌm heeta hirig, —José,
         p'iidʌbá haichëjim hanʌm. 
           Chaai t'õoju hẽk'a narr 
           k'ʌʌnjã hamachta ya 
           k'ëchp'öbaadeewai ya 
                            deeu pãach 

      durrag chaai harrju haai 
 nʌmgui hajim hanʌm. 



Pari mag chi rey 
meebaadeewai, chi 
hiewaa Arquelao ha 
t'ʌ̃r sĩerrta jũrr 
Judea durr 
hich

haaijö reik'a 
sĩsim ha hũrbaawai, 
hagʌg maju högk'ajim haajem. 



Mag nʌm hee hĩchab deeu 
Hẽwandamau k'ãaipi 
hat'aawai, Hẽwandam 
chogaujã magʌg 
mapiba jaautarr 
haawai 

jũrr Galileaagta 
hërëujim hanaabá. Galilea durr barwi, 
sĩi k'ajap'a Nazaret p'öbördamagta wëtwi, 
mamta naaimajim haajem. 



Pari mag Nazaret 
p'öbör heeta naaimarran, maan 
Hẽwandamau hich hi jaaumienag jaaujerrjö, 
Jesús Nazaretpierr ha t'ʌ̃rju harr haawai hajima.



'Pari magaagta Hẽwandamau hoowai 
       mʌg durr gaaim k'ʌʌn t'um ya chi
      hok'oomta nʌm k'ap'ʌ harr haawai, 
      hich garmuata ham peerdʌ haum    
      k'õchgau mʌ hich Hiewaa hãbpai 
           k'itʌmta ham kõit t'õmk'ĩir 
               pʌ̈ijimgui hajim, . . .



. . . magbarm gaaimua chi mʌrʌgta 
       hamach peerdʌ haupi nʌm k'ʌʌn 
       chan hok'ooba, mʌig heegarwejã 
            hich dënk'anaa hich haar 
             höbërwia hich mag hich 
                  dʌ̈i wënʌrramk'ĩir.



Romanos 3:23
t'umaam k'ʌʌnta hamach pekau gaaimua hamachdëupai 

Hẽwandamag hamach hisegpi nʌmjö hi warpta wënʌrrʌm, 
hichdëu waupim k'õsim waujöjöopaijã k'aba.

Romanos 6:23 
Pekau chogk'a nʌmjö nʌmuan sĩi warag maach hok'oom 
hiekta hok'oopiejem. Pari jũrr Hẽwandamau hich chogk'a 
wënʌrrʌm paar maachig deeju jaau simʌn, hʌ̃gt'ar pawiajã 

hich mag hich dʌ̈i p'ë wai sĩsijuuta jaau sim, maach Pör 
Jesucristo dʌ̈i hõor hãbpaimjö naawai.

Hebrews 9:27 
Maadëu k'ap'ʌ nʌm, maach cha k'it'ëem k'ʌʌn t'um biek 

hãbpaita meejem, maimua mʌg hatag Hẽwandamau 
maach hi hagk'am hedta hichdëuta maachig maach jãga 

wënʌrrajĩ ha jaauju.



Ephesians 2:8,9 
Pãran mag Hẽwandam hajaug k'itʌm gaaimuata hʌ̈u Cristo 
hiek hʌ̈k'awi peerdʌwi nʌm; pari mag nʌm chan sĩi pãach 

k'ĩrauta peerdʌju hẽk'atarr gaaimua k'aba, hich 
Hẽwandamau hich garmuata pãar peerdʌ haum k'õsi harr 
haawaita hʌ̈u pãar peerdʌ haujim. Hẽwandamau maach 
peerdʌ hau nʌm chan dichdëu nem wau nʌm gaaimua 

k'abam, magba hak'iin magʌm gaaimuata
 peerdʌjim ha hiek'aju.

Romanos 10:9,10 
Wajapcharan pua t'ãraucha hʌ̈k'anaa pʌch hidamaucha, 

“Jesucristo chi meem harrta Hẽwandamau deeu p'iriu 
hautarr haawai hichta mʌch Pörk'apiju” hamʌn, pʌ peerdʌju 
chadcha. ¿Jãgwi magju haai sĩ? T'ãrau hʌ̈k'a nʌmuapaita 

Hẽwandamau maach pekau chuk'u harrjö wajaug 
paapäaijeewaima; maimua hich hagjö dich hiiucha dich 
t'ãar hee hʌ̈k'atarr warm k'ʌʌnag jaau nʌmuapaita hʌ̈u 

hichdëu maach peerdʌ haaujeewaima. 



San Juan 3:16,17 
'Pari magaagta Hẽwandamau hoowai mʌg durr gaaim 

k'ʌʌn t'um ya chi hok'oomta nʌm k'ap'ʌ harr haawai, hich 
garmuata ham peerdʌ haum k'õchgau mʌ hich Hiewaa 

hãbpai k'itʌmta ham kõit t'õmk'ĩir pʌ̈ijimgui hajim, magbarm 
gaaimua chi mʌrʌgta hamach peerdʌ haupi nʌm k'ʌʌn chan 

hok'ooba, mʌig heegarwejã hich dënk'anaa hich haar 
höbërwia hich mag hich dʌ̈i wënʌrramk'ĩir. Hẽwandamau 

mʌ pʌ̈itarr chan, sĩi hõor k'aibag waupi jaaumk'ĩir k'aba, sĩi 
ham peerdʌ haumk'ĩirta mʌ pʌ̈ijimgui hajim hirig. 



1 Juan 5:11-13 
Mag hirua maachig jaau sim hiek'an, maach hich dënk'a 
hauwia hich mag hich dʌ̈i wënʌrrapijuuta jaau sim; pari 

mag hi dënk'anaa hi dʌ̈i hich mag wënʌrrajuun, hãba hich 
Hẽwandam Hiewaa gaaimuapaiu. Magua chi Hẽwandam 

Hiewaata hich t'ãar hee hau simʌn hĩchab warreta hiiu 
sĩsiejem, hi dʌ̈i hich mag hi dënk'a nʌrraag. Pari chi 

Hẽwandam Hiewaata hauba sim chan hagt'a hi dën k'aba 
sim, hi dʌ̈i hich mag hiiu nʌrraag. Magʌm k'ʌʌn pöd hi dʌ̈i 
hich mag nʌrrabam. Keena, pãar Hẽwandam Hiewaa hiek 
hʌ̈k'aajem k'ʌʌnagta mʌg hẽsap p'ã deepʌ̈i chirʌm, ya pãar 

hi dënk'a naawai chadcha pãach hi dʌ̈i hich 
mag wënʌrraju k'ap hamk'ĩir. 

